ՀԻՄՆԱՎՈՐՈՒՄ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ 2018 ԹՎԱԿԱՆԻ 
ՀՈԻԼԻՍԻ 19-Ի N 893-Լ ՈՐՈՇՄԱՆ ՄԵՋ ԼՐԱՑՈՒՄՆԵՐ ԿԱՏԱՐԵԼՈՒ ՄԱՍԻՆ» ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ԸՆԴՈՒՆՄԱՆ

[bookmark: _Hlk190419613][bookmark: _Hlk232599234][bookmark: _Hlk190420458]     1. Անհրաժեշտությունը: «Հայաստանի Հանրապետության կառավարության 2018 թվականի հուլիսի 19-ի N 893-Լ որոշման մեջ լրացումներ կատարելու մասին» Կառավարության որոշման նախագծի (այսուհետ` Նախագիծ) ընդունումը պայմանավորված է Հայաստանի Հանրապետությունում ագրոպարենային ոլորտի սարքավորումների լիզինգի աջակցության ծրագրի (այսուհետ` Ծրագիր) շրջանակում ջերմատնային արտադրանք արտահանող տնտեսավարողների համար Ռուսաստանի Դաշնության անասնաբուժական և բուսասանիտարական վերահսկողության դաշնային ծառայության (այսուհետ՝ Ռոսսելխոզնադզոր) կողմից կիրառվող սահմանափակումների հետևանքները մեղմելու նպատակով լրացուցիչ արտոնության տրամադրման անհրաժեշտությամբ։ 
[bookmark: _Hlk165996544]2․ Ընթացիկ իրավիճակը և խնդիրները։ Ծրագրի շրջանակում՝ մեկնարկից սկսած՝ 2026 թվականի ապրիլի 30-ի դրությամբ 61 տնտեսավարողի կողմից ջերմատնային տնտեսություններ հիմնելու նպատակով հաստատվել է շուրջ 15․7 մլրդ դրամի լիզինգ, որի շրջանակում հիմնվել է շուրջ 52․1 հա ջերմատուն։  2026 թվականի ապրիլի 30-ի դրությամբ հաստատված լիզինգների մնացորդը կամում է  շուրջ 5․3 մլրդ դրամ։
Ջերմատնային տնտեսությունների արտադրանքը հիմնականում արտահանվում է Ռուսաստանի Դաշնություն, և վերջին ժամանակաշրջանում Ռոսսելխոզնադզորի կողմից կիրառվում են սահմանափակումներ, բուսաբուծական որոշ արտադրանքներ Հայաստանի Հանրապետությունից Ռուսաստանի Դաշնություն արտահանման հարցում։ Դրա հետևանքով  ջերմատնային տնտեսությունները կրում են մեծ ֆինանսական վնասներ և կարիք ունեն լրացուցիչ պետական աջակցության՝ ներգրավված լիզինգները սպասարկելու նպատակով։
  3․ Տվյալ բնագավառում իրականացվող քաղաքականությունը։ Գյուղատնտեսության ոլորտում Կառավարության կողմից իրականացվող քաղաքականությունն ուղղված է գյուղատնտեսության ինտենսիվացմանը, արդյունավետության բարձրացմանը, հողային ռեսուրսների նպատակային և ջրային ռեսուրսների խնայողաբար ու արդյունավետ օգտագործմանը, պարենային անվտանգության մակարդակի բարձրացմանը, անասնաբուծության և բուսաբուծության զարգացմանը, արդի տեխնոլոգիաների ներդրմանը, արտադրված արտադրանքի իրացմանն ու արտահանման խթանմանը, գյուղատնտեսական ամբողջ արժեշղթայում ընդգրկված սուբյեկտների՝ գյուղացիական տնտեսությունների, կոոպերատիվների, գյուղատնտեսական մթերք վերամշակողների եկամուտների ավելացմանը:
[bookmark: _Hlk232771658]    4․ Կարգավորման նպատակը և բնույթը։ Նախագծով առաջարկվում է Ծրագրի շրջանակում ֆինանսական կառույցի կողմից իրականացված մոնիթորինգի արդյունքների հիման վրա ծրագրի պահանջներին համապատասխան կառուցված ջերմատան և 2026 թվականի ընթացքում գյուղատնտեսական արտադրանք իրացրած շահառուի դիմումի հիման վրա ֆինանսական կառույցի կողմից լիզինգի պայմանագրի կնքման մինչև 5 տարի մարման ժամկետը երկարաձգել 6 ամիս ժամկետով և տրամադրել լիզինգի հիմնական գումարի մարման և տոկոսադրույքի համար լրացուցիչ 6 ամիս արտոնյալ ժամկետ։ Սահմանված արտոնությունից օգտվելու նպատակով շահառուն մինչև 2026 թվականի սեպտեմբերի 1-ը դիմում է ֆինանսական կառույցին՝ կից ներկայացնելով 2026 թվականին իրացված գյուղատնտեսական արտադրանքի վերաբերյալ Պետական եկամուտների կոմիտեի կողմից տրամադրված տեղեկանք (իրավաբանական անձ կամ անհատ ձեռնարկատեր հանդիսացող շահառուների համար) կամ հայտարարագիր (ֆիզիկական անձ հանդիսացող շահառուների համար, հայտարարագրի օրինակելի ձևը մինչև հունիսի 30-ը հրապարակվում Էկոնոմիկայի նախարարության կայքում)։ 
    5․ Նախագծի մշակման գործընթացում ներգրավված ինստիտուտները և անձինք։
Նախագիծը մշակվել է Էկոնոմիկայի նախարարության կողմից՝ ոլորտի տնտեսավարողների առաջարկությունների հիման վրա: Որոշման նախագծի մշակմանն այլ ինստիտուտներ և անձինք չեն մասնակցել: 
6․ Ակնկալվող արդյունքը։ Նախագծի ընդունմամբ ակնկալվում է, որ լիզինգի սպասարկման խնդիր ունեցող տնտեսավարողները հնարավորություն կունենան փոփոխված մարման ժամանակացույցով սպասարկել ներգրավված լիզինգները, իսկ ջերմատնային արտադրանք արտահանող տնտեսավարողները հնարավորություն կունենան մեղմել Ռոսսելխոզնադզորի կողմից կիրառվող սահմանափակումների հետևանքները։
7․ Կապը ռազմավարական փաստաթղթերի հետ. Հայաստանի վերափոխման ռազմավարություն 2050, Կառավարության 2021-2026թթ. ծրագիր, ոլորտային և/կամ այլ ռազմավարություններ: Կառավարության 2021-2026թթ. ծրագրով նպատակ է դրվել շարունակել վարկային, լիզինգային և փոխհատուցման գործիքներով օժանդակել ջերմատնային տնտեսությունների հիմնմանը։ Միաժամանակ, Հայաստանի Հանրապետության գյուղատնտեսության ոլորտի տնտեսական զարգացումն ապահովող հիմնական ուղղությունների 2020-2030 թվականների ռազմավարության «Բարձրացնել գյուղատնտեսական ոլորտի մրցունակությունն ու արդյունավետությունը» և «Խթանել թվային գյուղատնտեսությունը և տեխնոլոգիական նորարարությունը» առաջնահերթություններում կարևորվում է արժեշղթաների առևտրայնացման, արդիականացման և մեքենայացման ներդրումների իրականացումը, նորարարական տեխնոլոգիաների կիրառումը (էջ՝ 43 և 75)։
8․ Ներկայացվող հարցի կապակցությամբ լրացուցիչ ֆինանսական միջոցների անհրաժեշտությունը և Հայաստանի Հանրապետության պետական բյուջեի եկամուտներում և ծախսերում սպասվելիք փոփոխությունները- Նախագծի ընդունման դեպքում Ծրագրի գծով պետական բյուջեից Էկոնոմիկայի նախարարությանը լրացուցիչ ֆինանսական միջոցներ հատկացնելու անհրաժեշտություն չի առաջանում,  իսկ տրված հնարավորությունից բոլոր շահառուների օգտվելու դեպքում ծրագրի բյուջեն կավելանա շուրջ 333.0 մլն դրամով, որից՝ 2026 թվականին 17․0, 2027 թվականին՝ 109․4, 2028 թվականին՝ 96․1, 2029 թվականին՝ 78․5, 2030 թվականին՝ 30․3, 2031 թվականին՝ 1․7 մլն դրամով։ Շահառուների լիզինգների տոկոսադրույքների սուբսիդավորումը կիրականացվի Ծրագրի գծով 2026 թվականին հաստատված բյուջեի և 2027-2029 թվականների ՄԺԾԾ-ի բյուջետային ֆինանսական հայտերով հաշվարկված գումարների շրջանակներում։   

